
        
            
                
            
        

    
	З. Эрдэнэбат

	ЯГААН ОДНЫ ОРДОД
(Зөгнөлт өгүүллэг)

	Зохиогчийн эхээс 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯГААН ОДНЫ ОРДОД 

	 

	Хөлгийн маршрут хянагчийн гэнэтийн үхэл багийнхны сэтгэлийг шархлуулжээ. Энд тэндгүй л бодол болсон хүмүүс дүнсийнэ. Бүгд л дотроо, тэр яагаад үхчхэв ээ? Мэдээлэх төхөөрөмжүүд яагаад чимээгүй байв аа? Дохиоллын систем яагаад ажилласангүй вэ? гэдэг асуултад хариу олох гэж бодоцгоож байгаа бололтой. Өчнөөн төчнөөн гэрлийн жил орон зайг туулж, үй олон гараг ертөнцүүдээр аялахад юу эс тохиолдлоо доо! Гэтэл энэ шиг ийм харамсал түгшүүр төрүүлсэн үйл явдал хоёр дахь удаагаа тохиолддог байна шүү. Хөлгийн дарга хаалга алдлан тэдгээр хөшчихсөн юм шиг хүмүүсийг харж хэсэг зогслоо. Тэгснээ, за явцгаая даа гэж намуухан хэлэв. Багийнхан уйтгартайяа толгойгоо гудайлган даргыг дагалаа. Болор шиг тунгалаг эдээр хийсэн босоо хүний хэмжээтэй савд тэр хэзээ ч сэрэхээргүй нойрсох ажээ. Тэд түүнийг гар дээрээ өргөсөөр нэгэн хаалга руу ирлээ.

	— Гурван номерын тавиурт! гэсэн даргын дуу гарав. Хөлгийн дарга ямар ч үед осолдож үрэгдсэн нөхдөө зарим гарагийн хөлгийнхөн шиг бортогонд хийгээд орчлонгийн харанхуй руу чулуудчихдаггүй хүн билээ. Тэр хаа нэгтээ, магадгүй эх дэлхийдээ буцаад очиход минь үхэгсдийг амьдруулдаг болсон ухаант хүмүүстэй учрах ёстой гэж бат итгэнэ. Өөрийн энэ үзэл бодлоо багийнхандаа тайлбарладаггүй бөгөөд түүний ширүүн, нухацтай харц хааяа бүр тийм харцтай бил үү гэхээр уян зөөлөн болсон тэр үед энэ бодлыг нь төвөггүй мэдэрч болдог юм аа. Одоо бол яг л тийм харцтай, тэр харц нь үл мэдэг шаардангуй өнгө аястай болжээ. Дарга:

	— Цолмон явж бүх дохиоллын системийг шалга! Яагаад багийнхны нэг гишүүний биед өөрчлөлт гарч байхад мэдээлэгч төхөөрөмжүүд, роботууд дуугүй байгаад байдаг бил ээ? Энэ чинь таны хариуцах ажил биш бил үү? гэхэд дөнгөж хорь хүрч яваа залуу цочих шиг болон ухасхийв. 

	Цолмон хамгийн сүүлд маршрут хянагчийн байсан өрөөнд орж ирэн шалгах аппаратаа ажиллуулж үзэхэд бүх зүйл хэвийн гэсэн дохио өгөгдөж байлаа. 

	— Сонин юм даа, яагаад яг хэрэгтэй үед ингэж нэгэн зэрэг дохио өгдөггүй байна аа? хөлгийн бүх системийн элемент бүр хэвийн ажиллаж байтал яагаад дохио өгөгдөөгүй юм бол оо? гэж бодон тойруулан ажиж зогслоо. Гэнэт нүдэнд нь байж болохооргүй зүйл харагдлаа. 

	Хөлгийн маршрут тэмдэглэгчийн санах төхөөрөмжийн заагч "0" дээр уначихсан байв. Тэр агшинд Цолмонгийн нуруу хүйт оргин хашхирах гэж амаа ангайсан боловч дуу нь гарсангүй. Төхөөрөмжид гэтэх мэт ойртон очиж хянах товчлуур дээр дарлаа... Байдаггүй ээ..! Тэгэхлээр нь шууд нөөц рүү нь шилжүүллээ... Бас л байдаггүй... Нэг нь ажиллахаа байхад нөгөөдөө автоматаар шилжих ёстой байтал хоёулаа таг чиг. Хөлөг оддын дундуур орчлонгийн гүн рүү, багийнхны төсөөлж байгаагаар бол дэлхий рүүгээ эрчлэн хурдалсаар...

	Цолмон "одоо яах вэ?" гэж амьсгаа нь давхцан өөрөөсөө асуулаа. Хөлгийн даргын үүдэнд очоод хэсэг зогслоо. Зүрх нь дэлбэрэх шахам булгилж, толгой нь авралын дохионы гэрэл шиг манас манас хийнэ. 

	Дарга, Цолмонг хараад босон харайж хажуугаар нь шурхийн маршрут хянах, явсан зам тэмдэглэж тогтоох төхөөрөмж бүхий өрөөнд нисэх мэт очив. 

	— Хөлгийг зогсоо! гэсэн хахир тушаал бүх тасгуудаар цуурайтлаа. Хөлөг хурдаа саасаар хөлгүй огторгуйн дунд чив чимээгүй зогсов. 

	— Солир, сүүлт одыг хянах хэсэгт ганц хүн үлдээгээд бусдыг нааш явуул! гэж хэлэхэд түүний хоолойн өнгө түгшүүрийн харангыг санагдуулна. Дарга, хүмүүсийн царай зүсийг ажин харах зуураа, нөхөд өө! маршрут хянах, явсан зам тэмдэглэж тогтоох төхөөрөмж жагсаалтаас гарч, дохиоллын системийн хэд хэдэн машин согогтой ажиллаж байсныг бид мэдсэнгүй олон арван парсек явчихжээ. Бид одоо хаана яваагаа мэдэх боломжгүй болсон байна гэж ярилаа. Тэгснээ эргэж удирдах ширээнийхээ нэгэн товчлуур дээр дарахад, үүдээр хүн дүрст робот орж ирлээ. 

	— Мөнхболдын юу хийж байсныг үзүүл гэж аппаратад тушаав. Роботын толгой дээрээс хана руу гэрэл тусч, Мөнхболдын нааш цааш алхах хөлийн чимээтэй хамт дүрс нь гарч ирлээ. Тэрээр ширээн дээр дэлгэж тавьсан зургаас байн байн хараад л хөлөгт урьд өмнө байгаагүй сонин аппарат угсарч эхлэв. Тэр нь доош харуулсан хувин шиг зүйл ажээ. Дээрээс нь залгагдсан өдий төдий электрод, утсыг нэг бүрчлэн шалгаж байна. 

	— Ингээд, за ингээд болно доо гэж хааяа өөртэйгөө ярина. 

	Багийнхан энэ дүрс бичлэгийг амьсгаа даран харж, хөдлөхөд нь гарах дуу чимээ бүрийг чагнана.

	Мөнхболд нөгөөхийгөө толгойдоо углаж, хажуу тал руу нь унжсан товчлууртай утсыг тэмтчин барьж аваад товчин дээр нь дарлаа. Гэнэт хурц гэрэл цацран толгойдоо угласан нөгөө "хувин" нь уурших мэт замхран өрөөн дотор солонгорсон манан татаж байснаа Мөнхболд шалан дээр гулдайн үлдлээ

	Роботын дуу гарч: 

	— Энэ үед миний дохиоллын системд гэмтэл гарч цааш нь бичлэг хийх бололцоогүй болсон гэж хэлмэгц ханан дээр гарч байсан "кино"' арилав. 

	— Энэ хүн юу хийж байсан хэрэг вэ? гэж хэн нэг нь гайхна. 

	— Уг нь маршрут тэмдэглэгчийн мэдэлд хөлгийг шилжүүлсэн биз дээ? гэж хөлгийн одон оронч лавлав. 

	— Тийм л дээ! тэгтэл ажиллахаа байснаас нь хойш хэд хэд чиглэлээ өөрчилсөн байх аа даа гэж хөлгийн инженер түүнд хариуллаа. 

	— Тэгвэл хөлөг нэлээд хугацааны туршид хөдөлгөөний хяналтгүй явсан хэрэг болж байна. Бид дэлхийгээсээ өнгөрчихсөн ч юм бил үү! гэж мөн л хэн нэг нь бувтнана. 

	Дарга, цонхоор алсад гэрэлтэн харагдах том бага оддыг ажин зогссоноо:

	— Ойр хавийн одны ордуудад ямар нэг хөлөг яваа эсэхийг мэдээдэх гэж хэлэв. 

	Хэдхэн хормын дараа:

	— Нэрлэж болохооргүй одны ордод нэг хөлөг явж байна гэсэн дежурын дуу цуурайтлаа. 

	— Холбоо барь!

	— Холбоо барилаа... 

	— Өөрийнхөө хөлөг рүү дууд!

	— Тэр хөлөг хариу өглөө, дарга аа! Дохио нь ойлгогдохгүй юм байна.

	Дарга: 

	— Бүгд тус бүрийнхээ байранд оч, хамгаалах хэрэгсэл, бүх төрлийн төхөөрөмжийг бэлэн байдалд оруул! гэж хэлээд гэгээвчийн цаадах ягаан өнгөт оддын зүг хараа шилжүүлэн бодолд автлаа. "Мөнхболд оронт аппаратын тусламжтайгаар хүний тархины мэдээлэл тогтоох, боловсруулах, ер нь оюун ухааны чадварыг өндөржүүлэх тухай үргэлж ярьдаг байсан, түүнийгээ л бидэнд мэдэгдэхгүйгээр хийчих санаатай ноцолдож байгаад эндлээ дээ" гэж бодон зогсоход түүний нүүр, нүд, дуулганы хүрээ нь нэлдээ ягаан өнгөөр туяарах ажээ. 

	Уг номыг “Болор дуран” шалгуураар шүүсэн болно. 

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

